
	Donostiako Udaletxearen jabego pribatua izanik, Goizuetako lurretan kokatua dagoen barruti hau, Penintsula osoko eskualde euritsuena eta Euskal Herriko lur eremu zaharrenetarikoa da. 

Kokapenari dagozkion bereizitasun hauei, gizakiak historiaurretik gaurdaino eragindako orbainak gehituz, Artikutzako paraje naturalaren egungo xarma ulertzen lagunduko digu.

	Kokapena

	Orografia nabarmeneko mendi zirku batean finkaturik, Oiartzun, Lesaka, Arantza, Zubieta eta Labaien, nahiz Goizuetako mendiak inguratzen dute Artikutza. Barrutiaren azalera 3700 ha-takoa da eta perimetroa 32 km ingurukoa. Hau da, barrutiak, 3.700 futbol zelaien tamaina hartzen du gutxi gora behera. 

Artikutzara iristeko errepide bakarra, Oiartzuneko Altzibar eta Karrika auzoak utzi eta Bianditzeko gainera igo ondoren, “Eskas”-eko atezaindegira iristen dena da. Errepide hau, 7 km aurrerago Artikutzako auzoan amaitzen da. 

	Eskas-eko atezaindegia zeharkatu ondoren, basoan barneratzen garen heinean, zuhaitzen enborren koloreak harridura sortarazten digute. Goroldio geruza lodiek, enborraren ingurumariak berdez janzten baitituzte. Hau horrela, barruti honetan norabidea galdu ezkero, ezin da orientazio ikastaroetan ematen duten lehenengotako gomendioa jarraitu: iparra enborretako goroldioak adierazten digutela hain zuzen. Berau noski bertako mikroklima berezi eta hezetasun mailaren adierazle da. 

Bestalde, Aiako harriaren gertutasunak eta barrutiaren iparraldeko granitoaren presentziak, bere adinaren berri ematen digute, Euskal Herriko lur eremu zaharrenean baikaude.

	Historia zabala

	Bideari jarraiki, basoa zeharkatzen dugun heinean, birjintasun eta bakardade sentipenak datozkigu burura. Bainan sentipen hauek, Artikutzako barrutiak azken 90 urteotan jasotako kudeaketaren ondorio dira. 

Donostiako Udalak, 1919. urtean erosi zuenetik, ur-horniketara zuzendua egon baita, beste motatako ustiapenak debekatuz. 

Dena den, gertaera hauek, barrutiaren historia zabal bezain luzearen azken unea besterik ez dira.

	Artikutzak, gizakiaren presentzia antzinatik ezagutzen du. Oreretako Aitzbitarte eta Oiartzuneko Dorre kobazuloetan topatutako aurrehistoriako ehiztarien gelaune edo bizitokien aztarnak, eta bi eskualde hauen Artikutzarekiko gertutasunak, barrutian ehizatzen zutela susma arazten digute. 

Hau horrela balitz, Artikutzako lehenengo bisitariak, duela 30.000 urte ingurukoak izango lirateke.

	Dena dela, susmoak susmo, Artikutzako barrutiak aurkezten dizkigun giza aztarna zaharrenak, K.a. 2000 urtekoak dira: trikuharri motako egitura megalitikoak. 

Aztarna hauek, lur honetan zehar ibilitako artzain ugarien gorpuak jaso zituzten frogatzat har ditzakegu

Artzain hauek, negu partean ganadua basoaren babespean edukitzen zuten, bainan udaberrian, mendiko goi lautadetan sortutako larretara igotzen zituzten, udazkenean berriro basora jaitsiz. 

	Ziur aski, garai hauetakoak dira Artikutzak pairatutako lehenengo zuhaitz mozketak, ganaduarentzat larreak lortzeko hain zuzen. 

Noski, aurrehistoriako artzain hauen eragina ingurunean oso leuna zen, eta ondorioz, utzi dizkiguten aztarna bakarrak, ehorzketa erritoekin erlazionaturiko egiturak dira: lehen aipatutako trikuharri motako 3 eraikin, 65 mairubaratza edo harrespil eta 4 tumulu.
Nola iritsi

· Artikutzara iristeko, 1936. urtetik, Oiartzuneko Altzibar eta Karrika auzoak zeharkatuz, Bianditzeko lepotik (711m) barna Eskax-eko atezaindegira heltzen den errepide luze (13 Km) bat dugu (GI 3631). Bertan, autoa uzteko parking txiki bat dago. Errepide hau, 7 Km aurrerago, Artikutzako auzoan amaitzen da, baina autoa sartzeko baimena eskatzea ezinbestekoa da. 

· Hauxe da biderik ohikoena bertara iristeko, baina Artikutzako barrutira Goizuetatik hurbiltzen gaituen pista bat ere badago, Arriurdiñetako atakara eramaten gaituena. Sarrera hau beti itxia dago, baina autoa bertan utzi eta oinez iragateko aukera badugu. 
· Hirugarren aukera, ibiltari petoentzat soilik da gomendagarria, baina era berean, barrutia eta ingurunea alderatzeko aukera luzatuko digu: inguruko herrietatik oinez abiatzea. Distantziei dagokienean, Goizueta eta Zubieta 10 Km –ra daude, Aranaz 9,5 Km-ra eta Lesaka 10,5 Km-ra.

